GOVOR PREDSJEDNICE USTAVNOG SUDA BiH
U POVODU MEĐUNARODNOG DANA LJUDSKIH PRAVA

10. decembar 2008. godine


'Sva su ljudska bića rođena slobodna i jednaka u dostojanstvu i pravima. Svakome su dostupna sva prava i slobode navedene u ovoj Deklaraciji - bez diskriminacije bilo koje vrste poput rase, boje kože, spola, jezika, vjerskog, političkog ili drugog uvjerenja, nacionalnosti ili društvenog porijekla, imovinskog statusa, statusa stečenog rođenjem ili bilo kojeg drugog statusa!

Ovako glase početne odredbe Opće deklaracije o ljudskim pravima, koju su Ujedinjeni narodi proglasili 10. decembra 1948. godine, kada je svijet, nakon gorkog iskustva Drugog svjetskog rata u kojem su se desila masovna kršenja temeljnih ljudskih prava i sloboda, shvatio nužnost stvaranja uvjeta i mehanizama da se nikada više i nigdje takve strahote ne ponove. 

Ovaj datum obilježavamo kao Međunarodni dan ljudskih prava i tim povodom pozvali smo vas -  Vaše ekselencije, uvaženi gosti, dame i gospodo - u želji da se zajedno prisjetimo temeljnih principa ljudskih prava i sloboda koji su ugrađeni u Opću deklaraciju, a zatim i u brojne druge regionalne mehanizme zaštite ljudskih prava, među kojima posebno mjesto zauzima Evropska konvencija za zaštitu ljudskih prava i temeljnih sloboda.

Pozvali smo Vas i sa idejom da se zapitamo - da li danas, sa vremenske distance od 60 godina od dana kada je svijet rekao «ne» - nezakonitim ugrožavanjima i lišavanjima života, lične sigurnosti, slobode kretanja, nejednakostima, zabranama zasnovanim na razlikama u rasi i boji kože, razlikama u nacionalnosti, razlikama po imovinskom statusu -  živimo u svijetu kakav je 'zamišljen' prema Općoj deklaraciji?!

Nedavna prošlost Bosne i Hercegovine, ali i brojnih drugih zemlja Svijeta u kojima su se dešavala, ili se i danas - dok o ovome govorim - dešavaju masovna kršenja temeljnih ljudskih prava i sloboda, posebno prava na život, demantira svakoga čiji je odgovor na pitanje koje sam upravo postavila – pozitivan! Stoga smatram, da svi mi imamo obavezu stalno ukazivati na nužnost poštivanja ljudskih prava, tako da ideje iz Opće deklaracije o ljudskim pravima ne ostanu 'mrtvo slovo na papiru'. Ovu obavezu imamo posebno prema genaracijama koje dolaze, čije obrazovanje i razvoj moraju biti obilježeni duhom sigurnosti, tolerancije i jednakih prava za sve!

Obaveza o kojoj govorim dodijeljena je i Ustavnom sudu Bosne i Hercegovine i stoga - s ponosom - mogu kazati da naš svakodnevni rad odlikuje promoviranje i zaštita principa iz Opće deklaracije, koji su u značajnoj mjeri našli svoje mjesto u Ustavu BiH kao i Evropskoj konvenciji za zaštitu ljudskih prava i temeljnih sloboda i njenim protokolima, koja – u Bosni i Hercegovini - ima snagu ustavnih odredaba.


Dopustite, da Vam ovom prigodom približim rad Ustavnog suda BiH, navođenjem temeljnih odrednica kojima je reguliran položaj ovog Suda, kao i njegove značajne prakse.

Ustav BiH, definirajući normativne preduvjete za ulazak u demokratski politički sistem i modificirajući unutarnju strukturu države, inovirao je ustavni položaj Ustavnog suda Bosne i Hercegovine i učinio ga kompatibilnim sa standardima ustavnog sudstva - istovremeno kao nezavisnog čuvara Ustava i kao institucionalnog garanta za zaštitu ljudskih prava i temeljnih sloboda, ustanovljenih, ne samo katalogom u članu II. Ustava, već i instrumentima Aneksa I Ustava BiH. Ova dvojaka uloga Ustavnog suda vremenom se razvijala i, kroz stvaranje bogate prakse - evoluirala, dajući značajan doprinos ustavno-pravnom razvoju pravnog sistema u BiH, s jedne i jačanju mehanizama zaštite ljudskih prava i temeljnih sloboda, s druge strane.

Djelujući kao čuvar Ustava, Ustavni sud BiH dinamičnim i evolutivnim tumačenjem Ustava BiH, doprinio je poboljšanju pravnog okvira koji je bio neophodan za jačanje funkcionalnosti države i njenog ustavno-pravnog sistema, pravne sigurnosti i sistemskoj zaštiti prava svih - bez diskriminacije. 

U tom pravcu moguće je izdvojiti nekoliko važnih, slobodno bi se moglo reći historijskih odluka, kojima je Ustavni sud dao dinamično i evolutivno tumačenje Ustava BiH, koristeći činjenicu da Ustav BiH sadrži određene antinomije, koje su iskorištene za progresivni pristup, umjesto - da su tumačene kao prepreka daljnjem ustavno-pravnom razvoju. Dakle, vršeći svoju nadležnost ustavnog preispitivanja, Ustavni sud BiH prevazišao je ulogu «negativnog zakonodavca», i, uz poštivanje demokratskih tijela vlasti, počeo davati odgovore na pitanja kako se društvo treba razvijati da bi utjecalo na svoj ustav i principe ljudskih prava i temeljnih sloboda.

Prva od takvih odluka svakako je tzv. odluka o konstitutivnosti naroda, donesena u postupku ustavnog preispitivanja entitetskih ustava u odnosu na Ustav BiH, kojom je, između ostalog, utvrđeno da teritorijalni raspored entiteta «ne smije služiti kao instrument etničke segregacije», te da ustavni princip kolektivne jednakosti konstitutivnih naroda «zabranjuje bilo kakve posebne privilegije za jedan ili dva od tih naroda, svaku dominaciju u strukturama vlasti i svaku etničku homogenizaciju segregacijom utemeljenom na teritorijalnom razdvajanju».

Svakako treba istaći i odluke kojima je odlučeno o ustavnosti Zakona o državnoj graničnoj službi i Zakona o Sudu BiH, koje su značajne iz najmanje dva razloga. Prvenstveno, imajući u vidu da su navedeni zakoni nametnuti odlukama Visokog predstavnika za BiH – jer je Ustavni sud zauzeo stav da, u situacijama kada Visoki predstavnik intervenira u pravni sistem države, supstituirajući državnu zakonodavnu vlast, zakon koji nametne - treba smatrati domaćim zakonom podložnim ocjeni Ustavnog suda prema članu VI/3.a) Ustava BiH. 

Zatim, odlučujući o suštini navedenih predmeta, Ustavni sud je ocijenio da utemeljenje Državne granične službe doprinosi garanciji osnovnog principa prava države na samoodbranu, koji je inherentan pojmu suverniteta i teritorijalnog integriteta države, zbog čega Zakon o državnoj graničnoj službi, nije protivan članu III/2. Ustava BiH, a saglasan je i sa  nadležnostima utemeljenim članom III/1. i upotpunjenim članom III/5. Ustava. 

Također, ocijenjeno je i da se uspostavljanjem Suda BiH, može očekivati veći doprinos jačanju vladavine prava, što je jedan od temeljnih principa za funkcioniranje demokratske države, te da je BiH, funkcionirajući kao demokratska država, ovlaštena da «u oblastima iz njene nadležnosti, osim Ustavom izričito predviđenih, uspostavi i druge mehanizme i dodatne institucije koje su joj potrebne za izvršenje njenih nadležnosti, uključujući i uspostavljanje suda za jačanje pravne zaštite njenih građana i osiguranje poštivanja principa Evropske konvencije o ljudskim pravima».

Podsjećanjem na ove, možda najislustrativnije, primjere iz bogate prakse Ustavnog suda BiH, želim naglasiti značajnu ulogu Ustavnog suda u dosljednom garantiranju ravnopravnosti konstitutivnih naroda na cijeloj teritoriji BiH, osiguranju suvereniteta, teritorijalnog integriteta i međunarodnog subjektiviteta države i jačanju pravne sigurnosti i vladavine prava. 

S druge strane, ništa manje nije značajna ni druga Ustavom definirana uloga Ustavnog suda - kao institucionalnog garanta ljudskih prava i temeljnih sloboda. Ova uloga Ustavom Bosne i Hercegovine definirana je kao apelaciona nadležnost Ustavnog suda.

Institut apelacije  pred Ustavnim sudom (poznat kao «ustavna tužba» u drugim zemljama) predstavlja  posljednji stepen zaštite ljudskih prava i temeljnih sloboda u Bosni i Hercegovini, a Ustavni sud Bosne i Hercegovine – postao je najjači domaći mehanizam zaštite ljudskih prava i temeljnih sloboda.


Ustavni sud svoju praksu odlučivanja o apelacijama zasniva na praksi i standardima ranije Evropske komisije za ljudska prava i Evropskog suda za ljudska prava, kao i praksi ustavnih sudova većine evropskih zemalja. Ustavni sud, načelno, ne ulazi u pitanje pravilnosti i zakonitosti pobijanog pojedinačnog akta, već sudi samo o povredi određenih, često i restriktivno shvaćenih ustavnih pitanja. Ovakva praksa Ustavnog suda motivirana je, prije svega, potrebom da se njegovo djelovanje svede u granice njegove ustavne nadležnosti, tj. na zaštitu ustavnih a ne svih subjektivnih prava građana.


S ciljem osiguranja potpune zaštite ljudskih prava i temeljnih sloboda, Ustavni sud je postepeno zauzimao stajališta i evoluirao u svojoj praksi o nekim bitnim pitanjima koja mogu implicirati eventualnu povredu ustavnih prava, doprinoseći svojim odlukama -  ne samo zaštiti individulanih prava u konkretnom slučaju, već i otklanjanju sistemskih uzroka kršenja ljudskih prava. Podsjećam  na samo neke od tih odluka.

Ustavni sud je odigrao značajnu ulogu u pitanjima zaštite prava na imovinu, naročito u predmetima koji su se odnosili na povratak stanova predratnim nosiocima stanarskog prava, u kontekstu omogućavanja povratka izbjeglica i raseljenih osoba u svoje domove. U tom pravcu, Ustavni sud je, odlučujući o ovim pitanjima, zauzeo stajalište da stanarsko pravo, odnosno stanovi na kojima je postojalo stanarsko pravo, predstavljaju sui generis imovinu, odnosno ekonomsku vrijednost u smislu «imovine» koja je obuhvaćena zaštitom iz člana 1. Protokola broj 1 uz Evropsku konvenciju.


U predmetima nestalih osoba Ustavni sud je zaključio da činjenica, da ni nakon gotovo deset godina od prestanka ratnih djejstava u Bosni i Herecegovini, nadležne vlasti nisu apelantima dostavile informacije o sudbini članova njihovih obitelji, nestalih tokom ratnog sukoba u Bosni i Hercegovini, krši njihovo pravo na zabranu nehumanog postupanja iz člana 3. i pravo na privatni i porodični život iz člana 8. Evropske konvencije. Stoga je Ustavni sud nadležnim vlastima naložio da hitno uspostave i osposobe za efikasan rad institucije osnovane Zakonom o nestalim osobama, posebno Institut za nestale osobe, Fond za pomoć porodicama nestalih osoba i Centralnu evidenciju nestalih osoba u Bosni i Hercegovini.


U predmetima tzv. «ratne štete» Ustavni sud je utvrdio da je načinom i rokovima, koji su Zakonom o javnom dugu u Republici Srpskoj bili propisani za isplatu ratne štete po pravosnažnim presudama -  prekršeno pravo na pravično suđenje, jer je u nekim slučajevima isplata potpuno onemogućena, a u drugim je zakonom stavljen «pretjeran teret na pojedince», čime je narušen princip proporcionalnosti između javnog interesa zajednice i temeljnih prava pojedinaca.


U predmetima «stare devizne štednje» deponirane isključivo u bankama BiH i njihovim poslovnim jedinicama na području današnjih entiteta, Ustavni sud je zaključio da je nedonošenjem okvirnog zakona, kojim bi se reguliralo pitanje isplate stare devizne štednje, Bosna i Hercegovina propustila djelotvorno zaštititi pravo apelanata na imovinu. 


U odnosu na zahtjeve koji su se ticali «stare devizne štednje» u «stranim bankama», Ustavni sud je utvrdio da BiH niti njeni entiteti nisu odgovorni za isplatu stare devizne štednje, deponirane kod tih banaka, ali da je BiH odgovorna za neispunjenje pozitivne obaveze da djelotvorno zaštiti prava apelanata na imovinu, te da je  dužna poduzeti političke mjere, predlagati, zahtijevati i zagovarati kod država u čijim su bankama deponirana sredstva njenih građana, da donesu odgovarajuće mjere za rješenje problema stare devizne štednje, naročito da u okviru pregovora o sukcesiji bivše Jugoslavije podstiče nastavak pregovora i o ovome problemu.


Poštivanje ljudskih prava i temeljnih sloboda, i pored stalnog napretka, u Bosni i Hercegovini još uvijek nije na zadovoljavajućem nivou. U vezi s tim, treba naglasiti i činjenicu da redovni sudovi, prilikom donošenja svojih odluka, još uvijek ne vode dovoljno brige o primjeni standarda ljudskih prava iz Ustava BiH i Evropske konvencije. 

Pogotovo, još uvijek nije dovoljno zaživjela praksa direktne primjene Evropske konvencije od strane redovnih sudova, iako Konvencija i njeni protokoli u Bosni i Hercegovini imaju, kako sam već rekla, snagu ustavnih odredaba, a s druge strane - članom II/6. Ustava BiH i redovni sudovi su obavezani na direktnu primjenu Evropske konvencije i njenih protokola.  

Također, redovni sudovi ne koriste ni svoje ustavno ovlaštenje da od Ustavnog suda zahtijevaju odluku o tome da li je zakon, koji bi trebali primijeniti na konkretan slučaj, saglasan s Ustavom BiH, Evropskom konvencijom i njenim protokolima, ili sa zakonima BiH; ili u pogledu postojanja ili domašaja nekog općeg pravila međunarodnog javnog prava koje je bitno za odluku redovnog suda.


Nasuprot ovome, zahvaljujući, između ostalog, velikom doprinosu međunarodne zajednice u projektima edukacije i informiranja, znatno je porasla svijest svih građana o njihovim pravima i mehanizmima zaštite.


Sve su ovo faktori koji značajno doprinose povećanju broja predmeta koji se upućuju Ustavnom sudu u okviru  apelacione nadležnosti. Ustavni sud godišnje primi preko 3.500 predmeta, kako je bilo u protekloj godini ili preko 4.000 predmeta koliko se, sa sigurnošću, može očekivati do kraja ove godine. 

Istovremeno, zahvaljujući stalnom unapređivanju organizacionih rješenja, Ustavni sud Bosne i Hercegovine uspio je od januara do novembra 2008. godine riješiti ukupno 3.030 predmeta, od kojih je najveći broj iz apelacione nadležnosti.  S obzirom na trend povećanog priliva predmeta, svakako je neophodno pažljivo razmotriti pitanje - kako pronaći ravnotežu između efikasne zaštite Ustavom zajamčenih ljudskih prava u pojedinačnim (konkretnim) slučajevima i omogućavanja da Ustavni sud BiH efikasno obavlja i svoje ostale temeljne ustavne zadaće. 

U tom cilju, potrebno je  svakako nastaviti s edukacijom i insistiranjem na dosljednoj primjeni standarda ljudskih prava i temeljnih sloboda u sudskim postupcima koje vode redovni sudovi. 


Od početka svog djelovanja do danas, Ustavni sud se savjesno i hrabro koristi svojim ustavnim ovlastima zaštite ljudskih prava i temeljnih sloboda zajamčenih Ustavom, a ukupnost odluka u tim predmetima čini stvaran doprinos Ustavnog suda Bosne i Hercegovine zaštiti i promoviranju vladavine prava u Bosni i Hercegovini. 

Da bi Ustavni sud i dalje mogao djelotvorno štititi ljudska prava i temeljne slobode, odnosno dosljedno provoditi princip vladavine prava, neophodno je da u njegovim odnosima prema tijelima zakonodavne, izvršne i sudske vlasti bude i ustavnopravno i de facto osigurana njegova organizaciona i funkcionalna nezavisnost i samostalnost, i da sva tijela vlasti u BiH primjenjuju, odnosno provode odluke Ustavnog suda, bez obzira kakvo interesno ili vrijednosno stajalište imaju o pojedinoj odluci. Samo na taj način Ustavni sud će se moći potpuno uključiti u savremene evropske, pa i svjetske trendove ustavno – sudske zaštite i dati svoj puni doprinos ustavno-pravnom razvoju BiH i još efikasnijoj zaštiti ljudskih prava i temeljnih sloboda.

*********************************


Zahvaljujem na vašoj pažnji!


Sada dozvolite da vas pozovem na druženje s Ustavnim sudom Bosne i Hercegovine!

